
OLIY TA’LIM TIZIMIDAGI 
ISLOHOTLARDA INNOVATSION 

YECHIMLARNING ZARURATI

Abduqunduzova Nazokat Usmonqulovna
Oliy ta’lim, fan va innovatsiyalar vazirligi Axborot xizmati rahbari

Annotatsiya: Maqolada O‘zbekistonning rivojlanayotgan sohalaridan biri bo‘lgan oliy ta’lim tizimi, hamda yuz berayotgan 
qator o‘zgarishlar, amalga oshirilayotgan islohotlar va ularning natijasi keltirilgan.

Kalit so‘zlar: oliy ta’lim, oliy ta’lim muassasasi, islohot, dastur, taraqqiyot, ta’lim, rivojlanish.
Abstract: The article presents the system of higher education, which is one of the developing sectors of Uzbekistan, as 
well as a number of changes that are taking place, the reforms being implemented and their results.

Key words: higher education, higher education institution, reform, program, development, education, development.
Аннотация: В статье представлена   система высшего образования, которая является одной из развивающихся 
отраслей Узбекистана, а также ряд происходящих изменений, реализуемые реформы и их результаты.

Ключевые слова: высшее образование, вуз, реформа, программа, развитие, образование, развитие.

K I R I S H
Prezidentimiz Shavkat Mirziyoyev rahnamoligida amalga oshirilayotgan keng ko‘lamli ijtimoiy, iqtisodiy, fan 

va ta’lim sohalaridagi islohotlar, birinchi navbatda, demografik jarayonlar va urbanizatsiyani, bashariyat tafak-
kuri hamda xalqimizning o‘sayotgan siyosiy dunyoqarashi, ongi va madaniyati hisobga olingan holda umumxalq 
manfaati chuqur o‘ylangan holda amalga oshirilmoqda.

Ta’kidlash joizki, Yangi O‘zbekistonni barpo etish yo‘lida nimalarga erishdik, qanday yutuqlarni qo‘lga 
kiritdik, degan savollar hammani qiziqtiradi. Ayniqsa, mamlakat poydevori hisoblangan ta’lim tizimining rivo-
jlanishi, xususan, oliy ta’lim tizimidagi tub burilishlarning yurt taraqqiyoti, aholi farovonligi va yoshlar kelajagini 
belgilashdagi o‘rni beqiyosdir. Davlat oliygohlari bilan bir qator nufuzli xorijiy oliy ta’lim muassasalari filiallarining 
ochilishi va yurtimiz uchun butkul yangi tashkiliy formatdagi ta’lim maskanlari – xususiy oliy ta’lim tashkilotlar-
ining bo‘y berib o‘sishi oliy ta’lim tizimini raqobat maydoniga aylantirdi.

A D A B I Y O T L A R  T A H L I L
Mamlakatimizda so‘nggi bir necha yil ichida zamonaviy ta’lim tizimi sezilarli o‘zgarishlarga duch keldi va 

hozirgi vaqtda ta’limning raqobatbardoshligini oshirish, uning sifatini yaxshilashga katta ahamiyat berilmoqda. 
Bunga esa tizimlashtirilgan sifat boshqaruvisiz erishib bo‘lmaydi. Bu esa zamonaviy oliy ta’lim tizimi oldida 
turgan dolzarb muammolardan biri sifatida tan olingan

Bu sohada olimlar tomonidan bildirilgan fikrlar doirasi ancha kengdir. Jumladan, D.V. Puzankovning 
fikricha, ta’lim sifati uchta muhim asosga tayanadi: birinchidan, ta’lim maqsadlari va mazmuni, ikkinchidan, 
kasbiy vakolatlari darajasi va ularning faoliyatini tashkil etish, uchinchidan, o‘quv jarayonining moddiy-texnik va 
ilmiy axborot bazasi holati kabilar.

V.M. Sokolov ham shunga o‘xshash fikr bildirgan bo‘lib, ta’lim jarayonining sifati shaxsning ta’lim va tarbiya 
darajasini ta’minlaydigan bir qator o‘zgaruvchilarga bog‘liq, deb hisoblaydi [4]. U ta’lim sifati o‘zgaruvchilariga 
ta’lim mazmuni; o‘quv jarayonini tashkil etish shakllari; pedagogik texnologiyalar; kadrlar tayyorlash, malakasini 
oshirish va qayta tayyorlash; ularning faoliyatini motivatsiyalash; ta’lim muassasalari infratuzilmasini kiritadi.

Gafforova, V.A. Balaban va I.F. Kravchenkolar ham ta’limni tor ma’noda tayyorgarlik darajasi bilan bog‘lab, 
universitetda mavjud bo‘lgan yoki sodir bo‘layotgan barcha narsalarning sifati ushbu tayyorgarlikni omillar 
to‘plami sifatida ko‘rib chiqishadi.

T A H L I L  V A  N A T I J A L A R
So‘nggi yetti yilda mamlakatda keng qamrovli islohotlarni amalga oshirishning natijalarini tahlil etar ekanmiz, 

O‘zbekiston muhim tarixiy burilish pallasida turganini aniq ko‘ramiz. Aynan shu davrda mamlakatimiz iqtisodi-
yotida, madaniyati va ma’naviyatida, ijtimoiy-siyosiy hayotida, turmush tarzida, dunyoqarashiyu tafakkurida 
demokratik o‘zgarishlar yuz berdi. Umuman hamma sohada katta yuksalish, rivojlanish va ijobiy o‘zgarishlar 
davri bo‘ldi. Bu yetti yillikda demokratik qadriyatlar, fuqarolarning demokratik-huquqiy erkinliklari qaror topib, 
matbuot va so‘z erkinligiga yo‘l ochib berildi.

Jamiyatga demokratik huquqiy va matbuot erkinligini berish har qanday davlat rahbaridan katta matonat va 
jasorat talab etadi. Prezidentimiz Shavkat Mirziyoyev o‘zida ana shu matonat va jasoratni topa oldi. Bu xizmat-
lari bilan Prezidentimiz xarizmatik shaxs ekanini isbotladi hamda O‘zbekiston tarixida demokratik prezident sifa-
tida alohida joy oldi. Bular hammasi xalqimiz uchun haqiqiy ma’nodagi tuhfa bo‘ldi. Buni aytishdan maqsadim 
– ta’lim erkinlik bilan rivojlanadi. Ta’lim tizimida, jumladan, oliy ta’limda amalga oshirilgan islohotlar natijasida 
yuz bergan o‘zgarishlar ijtimoiy-siyosiy, huquqiy, iqtisodiy va ma’naviy jihatdan katta tarixiy ahamiyatga ega. 
Amalga oshirilgan islohotlar nafaqat mamlakatimizda katta ijobiy o‘zgarishlarga olib keldi, hatto xalqaro may-
donda ham mamlakatimiz obro‘-e’tiborini yangi bosqichga olib chiqdi.

Yangi O‘zbekistonda 2030-yilgacha ko‘zlangan ulkan maqsadlar yo‘lida Prezidentimiz ta’limdagi kam-
chiliklarni tanqidiy tahlil qilib, uni ichiga kirib bartaraf etish yo‘llarini ko‘rsatib berdi. Bu borada avvalo qator 
me’yoriy hujjatlar qabul qilindi. Ta’lim tizimini rivojlantirish, pedagoglarning malakasi va jamiyatdagi nufuzini 
oshirish, yosh avlod ma’naviyatini yuksaltirish, ma’naviy-ma’rifiy muhitni zamon talabiga moslash, o‘qituvchi 
kasbining, nufuzini oshirish, yangi davr pedagoglarini tarbiyalash, pedagogika fanini rivojlantirish, innovatsion 
ta’lim va axborot-kommunikatsiya texnologiyalarini ta’limga joriy etishga katta e’tibor qaratish masalalariga 
jiddiy yondashish va shu bilan birga, o‘qituvchilar oyligini oshirish va rag‘batlantirib borish zarurligini ko‘rsatdi, 
bu masalalarda sezilarli sarmoyalar ajratilib ko‘lamli ishlar amalga oshirildi. Zamonaviy ilm-fan va ishlab chiqa-
rish tomonidan ilgari surilgan barcha masalalarni ishonch bilan hal qilishga qaratilgan davlat siyosatini amalga 
oshirish uchun oliy o‘quv yurtlarida barcha shart-sharoitlar, imkoniyatlar yaratilmoqda. Har qanday barqaror 
rivojlanayotgan jamiyatda xato-kamchilik bo‘lgani kabi, bizda ham bir qator kamchiliklar mavjud.

Keyingi yetti yilda o‘tkazilgan Oliy ta’lim islohotlarida erishilgan eng katta natijalardan biri bu shubhasiz 
oliy ta’limga qabul jarayonlaridagi korrupsion holatlarga chek qo‘yilishidir. Uzoq yillar davomida ta’lim tizimining 
qora dog‘i bo‘lib kelgan bu illat hozirda o‘tmishga aylandi. Oliy ta’lim islohotlarining mahsuli sifatida mam-
lakatimizda oliy ma’lumot olmoqchi bo‘lgan har qanday fuqaro uchun imkoniyatlar eshigi ochildi. Yoshidan 
qat’i nazar, oliy ma’lumotni kunduzgi, kechki, sirtqi va masofaviy ta’lim shaklida olishga sharoit yaratildi. Ya’ni 
mamlakatimizning har bir fuqarosi yoshi, millati va elatidan qat’i nazar, o‘zining Konstitutsion huquqlaridan 
to‘liq foydalanish imkoniyatiga ega bo‘ldi. Bundan tashqari, mehnat staji, ish tajribasiga ega bo‘lgan fuqarolar 
o‘zlari ishlayotgan korxonaning yuqori tashkilotlari tavsiyasi bilan imtihonsiz, suhbat asosida oliy o‘quv yurtiga 
kirish imkoniyatini qo‘lga kiritdi. Jumladan, kamida 5 yil ish stajiga ega xodimlarini davlat OTMlarining sirtqi va 
kechki ta’lim shakliga o‘qishga kirishi uchun Respublikamizdagi 71 ta tashkilotga tavsiya berish huquqi berildi. 
Ular tomonidan berilgan yo‘llanmaga ko‘ra, ishlovchi xodimlar imtihonsiz, suhbat natijalariga ko‘ra, tabaqa-
lashtirilgan to‘lov-kontrakt asosida o‘qishga tavsiya etilish qoidasining kiritilishi yillar davomida o‘z sohasida 
tajriba orttirgan, amaliyotda toblangan xodimlar uchun yangi imkoniyatlar eshigini ochdi.

Har bir tashkilot 100 tagacha xodimiga shunday yo‘llanma berishi mumkinligi ham qayd etildi. Oliy ta’lim 
islohotining bu qoidasi bozor munosabatlarining mohiyatiga ham moslandi. Oliy ta’lim islohoti, fuqarolarning 
oliy ta’lim olish huquqi to‘g‘risida gap borar ekan, o‘rta maktab va kollejlar bitiruvchilarini oliy ta’lim bilan qamrab 
olish masalasi ham yechimini kutayotgan o‘tkir muammolardan edi. Maktab va kollej bitiruvchilari bilan oliy 
o‘quv yurtlarining nisbati keskin farq qilishi bilim olaman degan, ilmga chanqoq yoshlarning ehtiyojini qondira 
olmasligi oqibatida minglab yoshlarning yaqin va uzoq mamlakatlarga chiqib ketishiga olib keldi. Prezident 
tashabbusi bilan ko‘rilgan chora-tadbirlar tufayli 2017–2023-yillarda bu raqam oldingi 9 foizdan 42 foizga yetdi. 
Maktab bitiruvchilarini oliy ta’lim bilan qamrab olish darajasi 2030-yilda 50 foizga yetkaziladi. Keyingi yillarda 
O‘zbekistonda oliy ta’lim sohasi izchil islohot, modernizatsiya va takomillashtirish bosqichidan o‘tmoqda. 
Keyingi olti yilda mamlakatimizda yangi oliy ta’lim muassasalari va yetakchi xorijiy oliy o‘quv yurtlarining filiallari 
tashkil etildi, davlat-xususiy sheriklik asosida xususiy oliy o‘quv yurtlari ochildi.

Oliy ta’lim islohotlarining muhim qirralaridan yana biri yoshlarimizning bir vaqtda bir nechta oliy o‘quv yur-
tiga hujjat topshirish masalasi edi. Mamlakatimizda ancha yillardan buyon faoliyat yuritayotgan xorijiy oliy ta’lim 
maskanlarining qabul jarayoniga havas bilan qarab kelar edik. Zero, bir vaqtning o‘zida mamlakatimizdagi 
hamma xorijiy oliy o‘quv yurtlariga hujjat topshirish mumkin edi. Bu holat bizni ham hayratga solar, ham hava-
simizni keltirgan. Prezidentimiz aynan ana shu masalada “Yoshlarimizga bir vaqtning o‘zida bir nechta oliy 
o‘quv yurtiga hujjat topshirish imkoniyatini berishimiz, o‘ylaymanki, ularning ta’lim olish huquqlarini kengayti-
rishga xizmat qiladi”, – deb ta’kidlagan edi. Hech qancha vaqt o‘tmay yoshlarimiz shunday imkoniyatga ega 

bo‘ldi. Keyingi yillarda oliy ta’lim tizimiga nodavlat va xususiy sektorning, shuningdek, ko‘plab xorijiy oliy o‘quv 
yurtlari va filiallarining kirib kelishi ijobiy holat bo‘ldi.

Oliy ta’lim sohasida amalga oshirilayotgan islohotlar natijasida oliy ta’lim imkoniyatlaridan foydalanish 
darajasi izchil oshib bormoqda. Ta’lim muassasalari o‘rtasida sog‘lom raqobat muhiti yaratilgani o‘quv yuklam-
asini optimallashtirish, o‘quv jarayoniga zamonaviy raqamli texnologiyalarni joriy etish imkonini berdi. Birgina 
2022-yilning o‘zida 43 ta yangi oliy o‘quv yurti, jumladan, Qoraqalpog‘istonda 4 ta yangi oliy o‘quv yurti ochildi. 
Universitetlarni boshqarish uchun yetakchi xalqaro mutaxassislar taklif etildi.

1-rasm: OTMlar soni mulkchilik shakli bo‘yicha1

Yuqoridagi rasmda 2024-yil yanvar holatiga mamlakatimizda mavjud bo‘lgan oliy ta’lim muassasalari kelti-
rilgan bo‘lib,unga ko‘ra 210 ta oliy ta’lim muassasasining ichida 114 tasi to‘liq davlatga tegishli, 29 xorijiy, 67 tasi 
nodavlat oliy ta’lim muassasalaridir.

Hozirgi vaqtda xususiy oliy o‘quv yurtlari oliy ta’lim tizimida o‘z o‘rnini mustahkam egallab, turli yo‘nalishlar 
bo‘yicha mutaxassislarni tayyorlab muvaffaqiyatli faoliyat yuritmoqda.

2-rasm: Respublikadagi xususiy OTMlar, birlik
Manba: O‘zbekiston Respublikasi Prezidenti huzuridagi Statistika agentligi

Oliy ta’limning qamrovi kengayishi davlat va nodavlat ta’lim muassasalari o‘rtasida ijobiy ma’nodagi o‘zaro 
raqobatni ta’minlaydi, tizimda bozor qonunlari ishlay boshlaydi. Chunki uning natijasi muhim hisoblanadi, chunki 

1 https://stat.edu.uz/ ma’lumotlari asosida muallif tomonidan tayyorlandi.

har bir oliy o‘quv muassasasi sifatli kadrlar tayyorlash uchun kurashadi. Raqobat va bozor sifatsiz mahsulotlarni 
yoqtirmaydi. Natijada raqobatbardosh mahsulot yaratish har bir oliy ta’lim muassasasining asosiy maqsadiga 
aylanadi, natija kutilganidek yuqori bo‘ladi. Shularning o‘ziyoq ta’limdagi islohotlar chuqur o‘ylangan holda olib 
borilayotganini anglatadi. Tizimdagi islohotlarning eng muhim jihatlaridan biri, oliy ta’lim bilan ishlab chiqarish 
o‘rtasidagi aloqadorlik integratsiyasini vujudga keltirish bo‘ldi. Zero, hamkorliksiz yuqori malakali, zamon tal-
abidagi kadrlar tayyorlash mumkin emas.

X U L O S A  V A  T A K L I F L A R
Ilgari mamlakatimizdagi yirik sanoat korxonalarining buzilib ketishi natijasida hamkorlik aloqalari uzilib, 

ta’lim o‘z yo‘lida, ishlab chiqarish o‘z yo‘lida faoliyat yuritar edi. Bugungi kunda jozibador investitsion yaratilgan 
muhit hisobiga mamlakatimizda yirik va o‘rta ishlab chiqarish korxonalari qad ko‘tardi, oliy ta’lim bilan ishlab 
chiqarish o‘rtasidagi hamkorlik integratsiyasi yo‘lga qo‘yilmoqda. Texnika oliy o‘quv muassasalari talabalari 
nafaqat yangi texnologiyalar bilan tanishish, balki ularni boshqarish amaliyotiga ega bo‘lishiga katta e’tibor 
qaratilmoqda.

Davlatimiz rahbari tomonidan bugun ta’lim va fan sohasini ishlab chiqarishga integratsiyalash bo‘yicha 
berilayotgan topshiriqlari yuzasidan quyidagi takliflarni beramiz:

● ijtimoiy davlat islohotlarining mohiyati va maqsadini tushungan holda ishlab chiqarish tarmoqlariga 
ta’limni integratsiya qilishning amaliy ahamiyatini tatbiq qilish zaruratini anglash;

● ishlab chiqarish korxonalarning ichki va tashqi bozor sharoitiga moslashganlik holati va rivojlanish xus-
usiyatlarini tahlil qilish, uning samaradorligini oshirish imkoniyatlarini institutsional baholash;

● ishlab chiqarishni tashkil qilishning ta’lim bilan uyg‘unlashgan shakllarini joriy etish, yiriklashtirish, ixti-
soslashtirish, kooperativlashtirish va kombinatsiyalashtirish, korxonalarga innovatsion texnologiyalarni 
qo‘llashni o‘rganish;

● korxonaning kapital quyilmalari tarkibini uzoq istiqbolga mo‘ljallab prognozlash;

● ishlab chiqarishga joriy qilingan fan o‘rganuvchilarini iqtisodiy bilimlar bilan qurollantirish;

● korxonada mehnat unumdorligini uzluksiz oshirilishini takomillashtirishda oliy ta’lim muassasalari bilan 
hamkorlikda ishlash;

● mahsulot sifatiga ta’sir qiluvchi omillarni tahlil qilish va mahsulot sifatini boshqarish xususiyatlari va 
ularning samaradorligini aniqlash usullarini institutsional o‘rganish;

● mahsulot tannarxini kamaytirish imkoniyatlari va qo‘shimcha qiymat yaratish, korxonada narxlarning 
shakllanishini prognozlab borish;

● korxonada iqtisodiy va ma’naviy rag‘batlantirish usullarini takomillashtirish asosida yangi ixtirolarni 
amaliyotga joriy qilish, kamroq ijtimoiy mehnat sarflagan holda yuqori iqtisodiy natijalarga erishishni 
innovatsion o‘rganish kabilar istiqbollidir.

